Аса Мейірімді, ерекше Рахымды Аллаһтың атымен
Отыз бесінші ереже:
«Мұсылмандарды ішінде бидғаты бар кітаптардан сақтандырудың міндеттілігі»


Аллаһ Тағала былай деді: 
﴿ وَإِنَّ مِنْهُمْ لَفَرِيقًا يَلْوُونَ أَلْسِنَتَهُم بِالْكِتَابِ لِتَحْسَبُوهُ مِنَ الْكِتَابِ وَمَا هُوَ مِنَ الْكِتَابِ وَيَقُولُونَ هُوَ مِنْ عِندِ اللَّهِ وَمَا هُوَ مِنْ عِندِ اللَّهِ وَيَقُولُونَ عَلَى اللَّهِ الْكَذِبَ وَهُمْ يَعْلَمُونَ ﴾
”Расында, олардың арасында, сендер Кітапта болмағанды Кітапта бар екен деп ойлауларың үшін, Кітапты тілдерімен бұрмалайтындары бар. Олар: «Бұл - Аллаһтан», - дейді. Бірақ ол мүлде Аллаһтан емес. Олар біле тұра Аллаһқа өтірік жапсырады” («Әли Имран» сүресі, 78-аят).


(Ол) сондай-ақ (былай деп айтты): 
﴿ يَا أَيُّهَا الرَّسُولُ لاَ يَحْزُنكَ الَّذِينَ يُسَارِعُونَ فِي الْكُفْرِ مِنَ الَّذِينَ قَالُواْ آمَنَّا بِأَفْوَاهِهِمْ وَلَمْ تُؤْمِن قُلُوبُهُمْ وَمِنَ الَّذِينَ هَادُواْ سَمَّاعُونَ لِلْكَذِبِ سَمَّاعُونَ لِقَوْمٍ آخَرِينَ لَمْ يَأْتُوكَ يُحَرِّفُونَ الْكَلِمَ مِن بَعْدِ مَوَاضِعِهِ يَقُولُونَ إِنْ أُوتِيتُمْ هَذَا فَخُذُوهُ وَإِن لَّمْ تُؤْتَوْهُ فَاحْذَرُواْ وَمَن يُرِدِ اللَّهُ فِتْنَتَهُ فَلَن تَمْلِكَ لَهُ مِنَ اللَّهِ شَيْئًا أُوْلَئِكَ الَّذِينَ لَمْ يُرِدِ اللَّهُ أَن يُطَهِّرَ قُلُوبَهُمْ لَهُمْ فِي الدُّنْيَا خِزْيٌ وَلَهُمْ فِي الآخِرَةِ عَذَابٌ عَظِيمٌ ﴾
“Әй, Пайғамбар! Ауыздарымен: «Иман келтірдік», - деп, жүректері иман келтірмеген күпірлікте жарысқандар сені кейітпесін. Яһудилердің арасында өтірікке құлақ асуға құштар; сондай-ақ саған келмеген басқа бір адамдарға құлақ салатындары бар. Олар сөздерді орындарымен ауыстырып, бұрмалайды да: «Егер сендерге осы берілсе, оны алыңдар да, егер ол берілмесе, онда бой тартыңдар!», - дейді. Аллаһ біреудің бұзылуын қаласа, сен оны Аллаһтан қорғай алмайсың. Аллаһ олардың жүректерін тазартуды қаламады. Оларды бұл дүниеде қорлық күтуде, ал Ақыретте оларға зор азап бар” («әл-Мәида» сүресі, 41-аят).


Шейхул-Ислам ибн Таймийяға (Аллаһ оны рахым етсін) имам әл-Бухари мен имам Муслимнің «әс-Сахих» жинақтарын, сондай-ақ Құранды көшіріп жазамын деп шешкен сарбаз туралы «Бұл сарбазда Пайғамбардың (оған Аллаһтың игілігі мен сәлемі болсын) хадистерін жинақтау және Құранды көшіріп жазу ниеті бар. Ол бұл жайлы үлкен жоспарлар құруда. Бұл күнә болып табылады ма?» деген сұрақ қойылды. Сондай-ақ Ибн Таймийяға мынандай екінші сұрақ та қойылған болатын: «Тәпсірдің қайсысы Құран мен Сүннетке жақын? Әз-Замахшаридің тәпсірі ме, әл-Қуртубидікі ме, әл-Бағауидікі ме, немесе басқа біреуі ме?» Кейін оған “Егер адам өзі үшін немесе сату үшін «Ихъйа ‘улюм әд-Дин» немесе «Қут әл-Қулюб», немесе «әл-Мантық» сияқты кітаптарды көшіріп жазса, ол осы үшін сауап алады ма?” деген үшінші сұрақ қойылды.  

Шейхул-Ислам ибн Таймийя (Аллаһ оны рахым етсін) былай деп жауап берді: “Бұл кісіде ол шариғи білімді көшіріп жазып істегенінде күнә жоқ. Құранды, хадистерді және дұрыс тәпсірлерді көшіріп жазу Аллаһқа жақындаудың және Оған бағынудың ең ұлы түрлеріне жатады. 
Ал адамдарда бар тәпсірлерге келер болсақ, олардың ең сенімдісі бұл Мухаммад ибн Жәрир әт-Табаридің тәпсірі. Өйткені ол өзінің тәпсірінде сәләфтардың сенімді иснадтармен жеткен сөздерін келтіреді. Бұл тәпсірде бидғаттар жоқ. Онда Муқатил ибн Суләйман және әл-Кәлби сияқты өтірікші деп айыпталғандардың хабарлары келтірілмейді. Ал жалпы айтқанда, иснадтарымен жеткізілген тәпсірлер көп: Абду-р-Разақтың тәпсірі, ‘Абд ибн Хумайдтың тәпсірі, Уақи‘тің тәпсірі, Ибн Аби Шәйбаның тәпсірі, Ахмад ибн Хәнбалдің тәпсірі, Исхақ ибн Рахауайхтың тәпсірі.

Ал сендер атап кеткен тәпсірлерге келер болсақ, бидғаттар мен әлсіз хадистер әл-Бағауидің тәпсірінде ең аз, ол әс-Са‘ләбидің тәпсірінің ықшамдалған нұсқасы болып табылады. Имам әл-Бағауи оның ішінен ондағы ойдан тоқылған хадистер мен бидғаттарды алып тастады. Әс-Са‘ләбиге қатысты айтар болсақ, ол бір пікірге соқыр түрде ілесіп, оны атап кеткен жағдайлардан бөлек, онда бидғаттар жоқ еді. Сондай-ақ әл-Уахидидің «әл-Басит», «әл-Уасит», «әл-Уажиз» сияқты тәпсірлері де бар, әрі оларда да үлкен пайда бар. Ал әз-Замахшаридің тәпсіріне келер болсақ, ол бидғатқа толы және му`тазилилердің жолымен құрылған. Онда Аллаһтың сипаттары жоққа шығарылады, мүминдердің Аллаһты көретіні теріске шығарылады, Құранның жаратылғандығы туралы айтылады, Аллаһтың еркі теріске шығарылады және му`тазилилердің негіздерінен болған осы сияқты басқа да нәрселер айтылады.
Ал му`тазилилердің негіздеріне келер болсақ, олар бесеу. Олар оны таухид, әділет, екі орын арасындағы орын, қорқытуды орындау, жақсылыққа шақыру және жамандықтан тыю деп атайды. Таухид дегенде олар Аллаһ Тағаланың сипаттарын теріске шығаруды меңзейді. Әділет дегенде олар тағдырға иман келтірмеуді меңзейді. Олар пенделердің амалдарын Аллаһ жаратқан дегенді жоққа шығарады, Оның қалауын (ирада) жоққа шығарады, Оның құдіреттілігін теріске шығарады. Олардың арасында Аллаһ Тағаланың әу бастағы білімін және Ол Өз білімін Ләуһул-Махфузда жазып қойғанын жоққа шығаратындары бар. Ал олардың «екі орынның арасындағы орын» деген қағидасына келер болсақ, онда олар бұзық (пасық) адам мүмин де емес, кәпір де емес дегенді меңзейді. Олардың «қорқытуды орындау» қағидасына келер болсақ, онда олар, мұны хауариждер айтатыны сияқты, осы үмметтен болған күнәһарлар Тозақта мәңгі қалады дегенді меңзейді. Ал олардың «жақсылыққа үндеп, жамандықтан тыю» қағидасына келер болсақ, онда олар әмірге (билеушіге) қарсы шығу және оған қарсы қарумен шайқасу рұқсат етіледі дегенді меңзейді.   

Әз-Замахшаридің кітабы дәл осы негіздерге толы. Осы орайда ол сондай нақысты сөздерді пайдаланады – көп адамдар адасушылық туралы сөз болып жатқанын тіпті байқамайды да. Бұдан тыс бұл тәпсірде ойдан тоқылған хадистер көп және сахабалар мен табиғиндердің сөздері өте аз.
Әл-Қуртубидің тәпсіріне келер болсақ, ол әз-Замахшаридің тафсирінен едәуір жақсырақ. Ол Құран мен Сүннетке жақынырақ және бидғаттардан алысырақ. Бірақ бұл кітапта да сынға алуға болатын нәрселер бар. Алайда бағалауда әділ болу керек және (әр нәрсеге) лайықтысын беру керек. 
Ибн ‘Атыйдің тәпсіріне келер болсақ, ол әз-Замахшаридің тәпсірінен жақсырақ. Ол сенімдірек және бидғаттардан алысырақ, десе де онда да кейбір бидғаттар бар. Ал Ибн Жәрирдің тәпсіріне келер болсақ, ол барлығынан да сенімдірек” (Қз.: «Мәжму‘ әл-Фатауа», 13/387).


Ол сондай-ақ үшінші сұраққа да былай деп жауап берді: “Ал «Қут әл-Қулюб» пен «Ихъйа ‘улюм әд-Дин» кітаптарына келер болсақ, оларда жүрек амалдары туралы айтылады. Сабырлық, шүкіршілік, махаббат, тәуекел, таухид т.б. туралы сөз етіледі. Абу Талиб («Қут әл-Қулюб» кітабының авторы) Абу Хамид әл-Ғазалиге қарағанда ("Ихъйа ‘улюм ад-Дин" кітабының авторы) хадистер мен ғалым сопылардың сөздері туралы жақсырақ біледі. Оның сөзі жақсырақ және бидғаттан алысырақ. Сонымен бірге "Қут әл-Қулюб" кітабында әлсіз және ойдан тоқылған хадистер және көптеген қайтарылатын нәрселер бар. «Ихъйа ‘улюм әд-Дин» кітабына келер болсақ, опат етуші амалдар туралы тарауда тәкаппарлық, көзбояушылық (рия), көре алмаушылық т.б. туралы айтылады, әрі осылардың көбі әл-Харис әл-Мухасибидің «әр-Ри‘айа» кітабынан алынған. Бұл кітапта пайдалы нәрселер де көп, бірақ сонымен бірге пәлсапашылардың таухид, пайғамбарлар, Қиямет Күні туралы айтқан сөздерін келтіру сияқты жаман нәрселер де көп. Дін имамдары Абу Хамидке осы кітабы үшін сөгіс білдірген. Олар «әш-Шифа» кітабы Абу Хамид әл-Ғазалидің кітаптарына (ауруын) жұқтырды деді.  Ал «әш-Шифа» — бұл Ибн Синаның (Авиценнаның) пәлсапа бойынша кітабы. Сондай-ақ «Ихъйа ‘улюм әд-Дин» кітабында әлсіз хадистер де бар, сондай-ақ ойдан тоқылған хадистер де көп деді. Онда сопылардың түрлі өтірік әңгімелері мен адасушылықтары бар. Сонымен бірге бұл кітапта сопылардың жүрек амалдарында дұрыс бағыт ұстанатын және сөздері Құран мен Сүннетке сәйкес келетін шейхтарының кейбір дұрыс сөздері де бар” (Қз.: «Мәжму‘ әл-Фатауа», 10/552).

Сондай-ақ Ибн Таймийя (Аллаһ оны рахым етсін) былай деді: “Әл-Бухаридің «әс-Сахихы» мен Муслимнің «әс-Сахихы» туралы айтар болсақ, аспан астында Құраннан кейін олардан сенімдірек болған кітаптар жоқ. Ал олардан кейін осы екі «әс-Сахихты» біріктіретін  имам әл-Хумайдидің және ‘Абдул-Хаққ әл-Ишбилидің «әл-Жәм‘у бәйна әс-Сахихайн» кітабы келеді. Содан кейін «Сунан Әби Дауд», «Сунан ән-Нәсаи», «Жәми‘ әт-Тирмизи» деген «әс-Сунан» кітаптары келеді. Сондай-ақ бұл жерге әш-Шәфи‘идің «Муснадын», имам Ахмадтың «Муснадын», Мәликтің «Мууаттасын» жатқызуға болады. Имам Мәликтің «Мууатта» кітабында хадистер, асарлар және басқалары да бар, әрі ол ең ұлы кітаптарға жатады. Имам әш-Шәфи‘и былай деген екен: “Аспан астында Құраннан кейін Мәликтің «Мууаттасынан» артық сахих кітап жоқ”. Ол (осы сөздерімен) Мәлик құрастырғандай қағидамен құрастырылған сенімдірек кітап жоқ дегенді меңзеді. Ертедегі ғалымдар бір тарауда Пайғамбардан (оған Аллаһтың игілігі мен сәлемі болсын), сахабалардан және табиғиндерден жеткен нәрселерді біріктіретін. Олардың кезінде қазіргі заманда фиқһ кітаптары деп аталатын өз жеке пікірлері қосылған кітаптар жазылмаған еді” (Қз.: «Мәжму‘ әл-Фатауа», 18/74).

Ибн Таймийя (Аллаһ оны рахым етсін) сондай-ақ былай деді: «Логика (мантық) бойынша кітаптарға келер болсақ, оларда шариғат бұйырған білімдер жоқ. Бірақ кейбір адамдар өздерінің жеке пікіріне сүйеніп, логиканы (мантық) үйрену ұжымдық парыз (фард әл-кифая) болып табылады деп айтады. Кейбіреулер тіпті басқа ғылымдар логикасыз өмір сүре алмайды деп айтады. Бұл туралы Абу Хамид айтқан болатын. Бірақ бұл ақыл тұрғысынан да, шариғат тұрғысынан да ұлы қателік болып табылады.  
Ақылға келер болсақ, ақылды адам әлдебір ғылымдардың негізін салған адамдар олардың негізін грек логикасынсыз салғанын біледі. Шариғатқа қатысты айтар болсақ, Ислам дінінде мүминдерге гректердің логикасын оқып-үйрену міндетін жүктемегені ап-айқын-ақ. Логиканың өзіне келер болсақ, ондағы бір нәрселер дұрыс, ал бір нәрселері өтірік болып табылады. Ондағы дұрыс нәрселерге келер болсақ, олардың басым бөлігі пайдасыз. Ал логикадағы адам мұқтаж болған нәрселерге келер болсақ, табиғи болмысы сау адамдар олар туралы онсыз да біледі. Ақымақ бұл ғылымнан ешқандай пайда алмайды, ал ақылды адамға ол онсыз да керек емес. Ал егер бұл ғылымға надан кіріссе, онда бұның зияны пайдасынан асып түседі» (Қз.: «Мәжму‘ әл-Фатауа», 9/269).
Алынған дереккөз: АбдуЛлаһ ибн Салих әл-‘Убайләннің «Сәләфтардың тәрбие мен түзету мәселесіндегі мәнһажының айқын түсіндірмесі» кітабы (шейх Салих ибн Фаузан ибн ’АбдиЛләһ әл-Фаузанның ескертпелерімен), 35-ереже. 

